


MALTA




KAMRA TAD-DEPUTATI





KUMITAT PERMANENTI DWAR IL-KONTIJIET PUBBLIĊI
(Rapport Uffiċjali u Rivedut)





L-ERBATAX-IL PARLAMENT




Laqgħa Nru 24
It-Tlieta, 14 ta’ Marzu 2023










Stampat fl-Uffiċċju tal-Iskrivan
Kamra tad-Deputati
Malta





Prezz €2.50






L-ERBATAX-IL PARLAMENT






KUMITAT PERMANENTI DWAR IL-KONTIJIET PUBBLIĊI






Laqgħa Nru 24
It-Tlieta, 14 ta’ Marzu 2023







Il-Kumitat iltaqa' fil-Parlament, il-Belt Valletta, fis-2.12 p.m.






Talba



2

2


MINUTI

Il-Minuti tal-Laqgħa Nru 23, li saret fit-8 ta’ Marzu 2023, ġew ikkonfermati. 

EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION

IĊ-CHAIRPERSON (Onor. Darren Carabott): Il-Kumitat fl-aħħar laqgħa qabel li jiġi jixhed l-eks Kummissarju tat-Taxxi, is-Sur Marvin Gaerty, u għaldaqstant nistgħu ngħaddu sabiex insejħulu fil-kamra. 

Is-Sur Marvin Gaerty daħal fil-kamra tal-Kumitat.

IĊ-CHAIRPERSON:  Good afternoon, Sur Gaerty. Kif taf, illum intlabt sabiex tiġi tixhed quddiem il-Kumitat fir-rigward tar-rapport ta’ ElectroGas, dejjem b’riferenza għall-kariga li inti kont tokkupa bħala Kummissarju tat-Taxxi. Li se nistaqsik huwa jekk tridx li tieħu ġurament jew inkella tagħmel dikjarazzjoni sabiex tagħti x-xhieda tiegħek. 

IS-SUR MARVIN GAERTY: Ġurament.

IĊ-CHAIRPERSON:  Mela se tingħata l-ġurament.

IS-SUR MARVIN GAERTY:  Jiena, Marvin Gaerty, naħlef li ngħid is-sewwa, is-sewwa kollu u xejn ħlief is-sewwa.  Hekk Alla jgħinni. 

IĊ-CHAIRPERSON: Sur Gaerty, tista’ tispjegalna l-background tal-professjoni tiegħek? 

IS-SUR MARVIN GAERTY: Jiena qualified accountant u nispeċjaliżża fit-taxxa.  Qabel dħalt fil-kariga ta’ Commissioner for Revenue kont immexxi għal xi snin it-Tax Compliance Unit, u llum qiegħed Head of Tax Review, mal-Ministeru għall-Finanzi, naħdem fuq tax issues. 

IĊ-CHAIRPERSON: Tikkonferma li kont tokkupa l-kariga ta’ Kummissarju bejn Settembru 2013 u Jannar 2020? 

IS-SUR MARVIN GAERTY: Le. 

IĊ-CHAIRPERSON: Spjegalna, jekk jogħġbok. 

IS-SUR MARVIN GAERTY: Kont appuntat acting Commissioner for Revenue għall-ħabta ta’ Mejju jew Ġunju 2013. 

IĊ-CHAIRPERSON: Imbagħad meta ġejt appuntat formalment? 

IS-SUR MARVIN GAERTY: Mingħalija f’Settembru jew Ottubru. 

IĊ-CHAIRPERSON: Issa li se nistaqsik hu kif sirt taf li ġejt inkarigat bħala Kummissarju. Il-liġi tgħidlek li tiġi appuntat mill-Prim Ministru. Inti ġejt appuntat mill-Prim Ministru ta’ dak iż-żmien, Joseph Muscat? 

IS-SUR MARVIN GAERTY: Hekk hu. 

IĊ-CHAIRPERSON: Irċevejt ittra? Kif ġejt maħtur? 

IS-SUR MARVIN GAERTY: Emminni lanqas niftakar. Probabbilment irċevejt xi ittra nassumi. 

IĊ-CHAIRPERSON: Ħa nidħlu aktar fid-dettall fir-rigward tas-suġġett mertu tal-lum.  Inti kellek xi rwol fir-rigward tal-għażla ta’ ElectroGas? 

IS-SUR MARVIN GAERTY: Kont irċevejt – nammetti li kont għadni nilħaq Kummissarju dak iż-żmien u ma tantx... – li kont se nkun team leader fl-Evaluation Committee. Kienu appuntati ħames esperti u r-rwol tiegħi kien li nikkordina...  Jekk niftakar sew mhux żgur għamilna żewġ meetings.  Konna għamilna ħin twil u ltqajna fejn kien hemm l-Evaluation Committee. 

IĊ-CHAIRPERSON:  Fejn?

IS-SUR MARVIN GAERTY: Jekk m’iniex sejjer żball fil-bini ta’ Enemalta. 

IĊ-CHAIRPERSON: Tiftakar x’kien l-inkarigu tat-team tiegħek? 

IS-SUR MARVIN GAERTY: Biex jaraw l-additional requirements tal-financial strength, it-technical capabilities.  Dawk bażikament. 

ONOR. DAVID AGIUS: Fil-kapaċità tiegħek individwali, jew fil-kapaċità tiegħek ta’ Kummissarju tat-Taxxi? 

IS-SUR MARVIN GAERTY:  Nimmaġina li fil-kapaċitá tiegħi individwali. 

ONOR. DAVID AGIUS: Jiġifieri ġejt maħtur f’dan it-team li qed issemmielna on your own... 

IS-SUR MARVIN GAERTY: On my own merits. Almenu jien hekk ħadtha. 

ONOR. DAVID AGIUS: Fl-istess mument li inti kont ukoll… 

IS-SUR MARVIN GAERTY: Iva. 

IĊ-CHAIRPERSON: Kont għadek acting? 

IS-SUR MARVIN GAERTY: Iva, kont għadni acting, imma jien ma ħadthiex assolutament bħala… Għax m’għandu x’jaqsam xejn ir-rwol ta’ Kummissarju... Ma nimmaġinax assolutament… 

IĊ-CHAIRPERSON: Għalissa se nitkellmu fil-fażi ta’ team li inti kont leader tiegħu.  Inti semmejt il-financial strength.  Dħaltu fid-dettall tad-due diligence ta’ dawk li tefgħu l-offerti tagħhom? Għamiltu due diligence fuqhom? 

IS-SUR MARVIN GAERTY: Naħseb tapprezza li dan ilu għaxar snin, u r-rwol tiegħi aktar kien li nikkordina. Ikun hemm l-esperti, u prattikament li kont nagħmel jien hu li nara x’jgħidu huma u fl-aħħar ngħaqqad ir-rapport.  Jiġifieri iktar kien communication wise bħala team leader. 

IĊ-CHAIRPERSON: Ma kellekx influwenza diretta fuq il-mertu?  Ma kontx parteċipi fid-diskussjonijiet? 

IS-SUR MARVIN GAERTY: Iva, kont hemm waqt id-diskussjonijiet, imma tinsiex li meta tkun accountant ma tispeċjaliżżax f’kollox, jiġifieri kieku tawni rwol underlying ta’ speċjalista lanqas kont noqgħod. 

IĊ-CHAIRPERSON: Jiġifieri kieku tawk kariga ta’ speċjalista ma kontx toqgħod, imma bħala team leader… 

IS-SUR MARVIN GAERTY: Fuq il-liquefied natural gas (LNG), fuq turbines eċċ... Fil-fatt jien dħalt ftit meta ddiskutejna l-financial criteria, u kont għamiltha ċara mill-bidu li jiena nista’ nagħmel ir-rapporti, nara x’għedna u nikkombina, imma żgur li m’iniex espert tal-LNG u tal-gas turbines. 

ONOR. DAVID AGIUS: Tiftakar min kienu n-nies miegħek f’dan il-kumitat? 

IS-SUR MARVIN GAERTY: Emmini lanqas niftakar min kienu. 

IĊ-CHAIRPERSON: Fil-każ insibu għax għandna r-rapport. 

IS-SUR MARVIN GAERTY: Fir-rapport m’hemmx ismijiet imsemmija; jgħid li kien hemm two technical experts fuq il-gas turbine, consultants minn DNV, technical expert tal-LNG employee ta’ SGS Italia SPA, technical expert LNG infrustructure, li kien iċ-chief officer LNG policy with the Ministry for Energy and Conservation of Water (MECW), u Commercial Expert was employed as Head Advisory Services at NexiaBT. Dawk hemm, issa min kienu… 

IĊ-CHAIRPERSON: Jiġifieri waqt dan l-kumitat li inti kont qiegħed fih, kien hemm ukoll diskussjoni fir-rigward tal-LNG tanker?  

IS-SUR MARVIN GAERTY: Le. Jien li niftakar... 

IĊ-CHAIRPERSON: Għax semmejt li kien hemm LNG tanker experts. 

IS-SUR MARVIN GAERTY: Iva, hekk hu. 

IĊ-CHAIRPERSON: Jiġifieri l-inkarigu tagħhom speċjaliżżat, għax ovvjament trid tkun speċjaliżżat meta qed nitkellmu fuq floating storage unit (FSU), ma ġiex diskuss waqt dan il-kumitat? 

IS-SUR MARVIN GAERTY: Iva, ġie diskuss, imma r-rwol tiegħi bħala team leader kien li ngħaqqad ir-rapport u nikkordina ma’ ħaddieħor. Fil-fatt, ma kellix rwol tekniku. 

IĊ-CHAIRPERSON: Mhux għalik bħala espert imma waqt dan l-Evaluation Committee... 

IS-SUR MARVIN GAERTY: Kont hemm. 

IĊ-CHAIRPERSON: Imma meta l-ewwel staqsejtek fir-rigward tad-due diligence...  Jiġifieri meta rajtu l-financial strength ta’ dawk li tefgħu l-bid tagħhom ġie kkunsidrat min kienu x-shareholders? Ġie kkunsidrat fiex kien l-istat finanzjajru ta’ dawk ix-shareholders? 

IS-SUR MARVIN GAERTY: Emminni ma nafx. Li naf żgur, għax qrajt ir-rapport qabel ma ġejt, huwa li kien hemm kritika min-National Audit Office (NAO) stess li ma kienx hemm.

IĊ-CHAIRPERSON: Għalhekk qed nistaqsik dwarha. 

IS-SUR MARVIN GAERTY: Naf, għax ir-rapport dortu u naħseb li l-NAO għamel xogħlu sew.  Jien ma niftakarx, imma m’iniex qed ngħid li ma sarx hekk jew li sar hekk. 

IĊ-CHAIRPERSON: Se nuruk rapport u nitolbok l-ewwel nett sabiex tikkonferma jekk qattx rajtu u jekk tagħrafx il-firma tiegħek. 

IS-SUR MARVIN GAERTY: Jekk rajtx dan ir-rapport… 

IĊ-CHAIRPERSON: Dak ir-rapport taf min kitbu? 

IS-SUR MARVIN GAERTY: Ma jidhirlix li għamiltu jien dan ir-rapport. Ma naħsibx, ma nafx.  Li nista’ ngħidlek  huwa li l-firma li hawn, tidher li hija tiegħi. 

IĊ-CHAIRPERSON: Ma tafx min kien jikteb dawn ir-rapporti li ffirmajt inti? 

IS-SUR MARVIN GAERTY: Emminni nsejt. Allaħares nara rapport ta’ għaxar snin ilu u niftakar! 

IĊ-CHAIRPERSON: Imma ma tafx jekk inti ktibtx rapport għal Enemalta? 

IS-SUR MARVIN GAERTY: Jista’ jkun, imma m’iniex qed ngħidlek iva jew le.  Ir-rapport ikun inkiteb mhux għax ktibtu jien, imma hija collection ta’ informazzjoni li jkunu qalu l-experts. Jekk ngħidlek li ktibtu jien, jew li ma ktibtux jien, inkun qed nigdeb għax assolutament ma niftakarx. 

IĊ-CHAIRPEROSN: L-Onor. Glenn Bedingfield. 

ONOR. GLENN BEDINGFIELD: Jiġifieri għalkemm in-nomenklatura kienet ta’ team leader, milli qed nifhem, ix-xogħol kien ta’ co-ordinator. 

IS-SUR MARVIN GAERTY: Iva, kien ta’ co-ordination. 

ONOR. GLENN BEDINGFIELD: Imma kont tmexxi l-laqgħat inti?  

IS-SUR MARVIN GAERTY: Eżatt. 

ONOR. GLENN BEDINGFIELD: Jiġifieri kienet issir laqgħa, everyone pools in, imbagħad fl-aħħar inti tikkordina u jsir ir-rapport?

IS-SUR MARVIN GAERTY: Eżatt. Jien kont nikkordina u nlesti r-rapport. Fil-fatt waħda mit-three requirements li hemm fir-rapport tal-awditur tgħid “The objective of stage three Evaluation Committee was to review the bid submitted”. Kien hemm ukoll computing the final score for each bidder, ovvjament malli jagħtuni l-feedback, preparing individual reports... Jiġifieri prattikament stajt...

IĊ-CHAIRPERSON: Fir-rapport li qegħdin nuruk hemm tabella bil-punti li ngħataw lill-bidders. Tiftakar kif kien dan il-proċess tal-għoti tal-punti? Ovvjament, meta qed tagħmel evaluation tal-offerenti... 

IS-SUR MARVIN GAERTY: Nimmaġina li l-esperti bdew jaraw… 

IĊ-CHAIRPERSON: Inti kellek xi nkarigu fih dan? Inti tajt xi punti? 

IS-SUR MARVIN GAERTY: Le. Li nista’ ngħidlek żgur huwa li l-aħħar żewġ kriterji li kien hemm, li waħda kienet tal-credit rating – u niftakarha għax rajt ir-rapport mhux għax niftakar ta’ għaxar snin ilu – li tajnihom zero lit-tnejn għax ħadd ma kellu biżżejjed żmien biex ikollu credit rating, u l-oħra kienet fuq il-financial advisor... Naħseb li hemmhekk dħalt ftit għax hija l-area tiegħi. 

IĊ-CHAIRPERSON: Meta tgħid zero, għal liema qed tirreferi? 

IS-SUR MARVIN GAERTY: Tal-credit rating mark.  

IĊ-CHAIRPERSON: Ara ssibhiex, jekk jogħġbok. 

IS-SUR MARVIN GAERTY: Fejn hawn li “The lead member has no credit rating therefore no points can be given”. 

IĊ-CHAIRPERSON: Jiġifieri jekk ngħid li kien Gasol taqbel miegħi?

IS-SUR MARVIN GAERTY: Emminni ma nistax naqbel miegħek għax ta’ għaxar snin ilu assolutament… Fil-fatt għamilt ħafna effort biex naqra r-rapport u kif qed tara ppreparajt ftit noti. 

IĊ-CHAIRPERSON: Hemhekk hemm miktub il-punti allura nassumi li fir-rapport li għandek quddiemek hemm min hu l-lead member. 

IS-SUR MARVIN GAERTY: Nimmaġina li hawn. 

IĊ-CHAIRPERSON: Hemm miktub. 

IS-SUR MARVIN GAERTY: M’hawnx miktub hawnhekk. 

IĊ-CHAIRPERSON: Nista’ narah, jekk jogħġbok? Jiġifieri meta intom tajtu l-credit rating u t-tnejn li huma tajtuhom zero, xorta ħriġtu b’recommendation wara għal min minnhom għandu jintgħażel? Qed nifhem li credit rating zero huwa…

IS-SUR MARVIN GAERTY: Ma naħsibx. Tinsiex li at this stage huma qed jagħtu l-punti mhux qed jaraw min se jintagħżel. 

IĊ-CHAIRPERSON:  L-Onor. Agius. 

ONOR. DAVID AGIUS: L-Awditur Ġenerali kien kellmek meta kien qed jagħmel dan ir-rapport? 

IS-SUR MARVIN GAERTY: Le. 

ONOR. DAVID AGIUS: Qatt ma ltqajt ma’ xi uffiċjal tal-NAO, jew mal-Awditur Ġenerali waqt li kien qed isir dan ir-rapport? 

IS-SUR MARVIN GAERTY: Ma naħsibx, imma ma niftakarx. 

ONOR. DAVID AGIUS: Jiġifieri meta f’paġna 132 tar-rapport l-Awditur isemmik bħala the Commissioner for Revenue, huwa żball? 

IS-SUR MARVIN GAERTY: Qed jgħid tajjeb għax jien kont Commissioner dak iż-żmien. 

ONOR. DAVID AGIUS: Meta fil-bidu staqsjetek jekk ġejtx inkarigat on your own merits jew inkella bħala Kummissarju tat-Taxxi, jien fhimtek li għedt li kont qiegħed hemmhekk on your own merits. 

IS-SUR MARVIN GAERTY: It’s not a tax issue, jiġifieri ma nimmaġinax… 

ONOR. DAVID AGIUS: Imma peress li fir-rapport l-Awditur qed jirriferi għalik bħala Commissioner for Revenue taħseb li ħarġet minn xi mkien partikolari la l-Awditur ħa din il-feeling li inti kont hemmhekk fil-kariga tiegħek ta’ Commissioner for Revenue? 

IS-SUR MARVIN GAERTY: Emmini ma nafx ngħidlek għax hija deċiżjoni tiegħu li rrifera għalija... 

ONOR. DAVID AGIUS: Aħna qed nifhmu li dan l-Evaluation Committee, kif anke joħroġ minn dak… 

IS-SUR MARVIN GAERTY: Jista’ jkun – and I’m thinking aloud – li peress li fir-rapport ma jissemma ħadd b’ismu... Qed ngħid sew? Mingħalija ma rajtx ismijiet, fil-fatt jekk, pereżempju, isemmi technical expert jgħid li kien minn “hemmhekk”. Ma jsemmix ismu. 

IĊ-CHAIRPERSON: Il-lista tan-nies hija pubblika. 

IS-SUR MARVIN GAERTY: Imma jien qed nirriferi għar-rapport tal-Awditur. 

IĊ-CHAIRPERSON: Ħalli nerġa’ nieħdok lura għall-kwestjoni tal-punti. Isfel nett fid-dokument hemm il-firem. Inti qed tagħraf il-firma tiegħek fejn hemm il-punti? 

IS-SUR MARVIN GAERTY: Jista’ jkun. 

IĊ-CHAIRPERSON: M’intix qed tagħrafha l-firma tiegħek? 

IS-SUR MARVIN GAERTY: Ma tantx nara mill-bogħod. 

IĊ-CHAIRPERSON: Ma jimpurtax, ħalli nġibulek id-dokument ħdejk. Qed nagħmel riferenza għall-paġna fejn hemm il-punti tal-credit rating. 

IS-SUR MARVIN GAERTY: Iva, dik hi l-firma tiegħi. 

IĊ-CHAIRPERSON: Ħalli nieħdok ftit lura għax inħoss li qbiżna pass. Meta inti ġejt appuntat team leader, min għamel kuntatt miegħek? Kif ġejt infurmat li se tkun team leader? 

IS-SUR MARVIN GAERTY: M’għandix idea, però naħseb li hemm xi emails jew xi ħaġa. Naħseb intom tafu. Jekk m’iniex sejjer żball irċevejna ittra. 

IĊ-CHAIRPERSON: Tiftakar jekk l-ittra kenitx mill-Ministeru għall-Enerġija jew inkella minn Enemalta? 

IS-SUR MARVIN GAERTY: Ma niftakarx, imma niftakar li rċevejt ittra li tappuntani għal... 

IĊ-CHAIRPERSON: U inti kkjarifikajt dwar x’se jkun ir-rwol tiegħek? Ġejt spjegat minn xi ħadd x’se jkun ir-rwol tiegħek? 

IS-SUR MARVIN GAERTY: Dażgur. 

IĊ-CHAIRPERSON: Minn min? 

IS-SUR MARVIN GAERTY: Ma nafx. Jien li niftakar hu li meta mort, l-ewwel ħaġa li għedtilhom kien li jien accountant, nifhem fit-taxxa... 

IĊ-CHAIRPERSON: Meta mort inti, għand min mort? Irċevejt l-ittra li inti ġejt inkarigat bħala team leader. Il-pass tiegħek x’kien imbagħad? 

IS-SUR MARVIN GAERTY: Jekk m’iniex ssejjer żball konna ltqajna l-Enemalta. 

IĊ-CHAIRPERSON: Xi ħadd tak data u post fejn għandek tmur? 

IS-SUR MARVIN GAERTY: Iva, kien hemm data u ltqajna. 

IĊ-CHAIRPERSON: Xi ħadd spjegalkom x’kien l-inkarigu tagħkom? 

IS-SUR MARVIN GAERTY: Iva. 

IĊ-CHAIRPERSON: U ltqajtu bħala team leaders għalikom, jew iltqajt mill-ewwel mal-membri?  

IS-SUR MARVIN GAERTY: Jekk m’iniex sejjer żball konna ltqajna bħala grupp, jekk dan ma kienx wara.  Imma kien hemm spjegazzjoni għax kienet waħda mill-concerns tiegħi biex noqgħod għax jien m’iniex technical expert. At that level, ta’ co-ordination... 

IĊ-CHAIRPERSON: U kont semmejtilhom din l-issue, jiġifieri li inti ma tħossx li inti speċjaliżżat fuq dan...? Semmejtha f’xi punt? 

IS-SUR MARVIN GAERTY: Iva, għedtha. 

IĊ-CHAIRPERSON: Lil min għedtha? 

IS-SUR MARVIN GAERTY: Lit-team, lil min kien qed iqabbadna eċċ. 

IĊ-CHAIRPERSON: Jiġifieri għedtha lil min kien inkarigat. 

IS-SUR MARVIN GAERTY: Li ħa ħsieb il-proċess. 

IĊ-CHAIRPERSON: Taf min kien? 

IS-SUR MARVIN GAERTY: Assolutament ma niftakarx, għax mhux xi ħadd li nkun naf jien.  Jekk kien xi ħadd minn Enemalta... 

IĊ-CHAIRPERSON: U x’kien il-feedback meta għedtilhom dan? 

IS-SUR MARVIN GAERTY: Il-feedback kien li r-rwol tiegħi, peress li se nkun team leader, kien li nikkordina.  Qaluli li kelli l-esperti, huma jagħmlu l-analisi u jien nikkordina l-affarijiet. 

IĊ-CHAIRPERSON: Ingħatajt spjega għalfejn inti se tkun wieħed mit-team leaders? 

IS-SUR MARVIN GAERTY: Le, lanqas xejn. 

IĊ-CHAIRPERSON: Kemm sempliċement ġejt inkarigat u daqshekk. 

IS-SUR MARVIN GAERTY:  Iva.

ONOR. DAVID AGIUS: U lil min kont tirrapporta? 

IS-SUR MARVIN GAERTY: Bħala Kummissarju lill-Ministru għall-Finanzi. 

ONOR. DAVID AGIUS: Jiġifieri meta lestejt dan ir-rapport lil min għaddejtu? 

IS-SUR MARVIN GAERTY: Għaddejnih fil-proċess, lil min kien hemm. 

ONOR. DAVID AGIUS: M’għaddejtux lil xi persuna partikolari? Pereżempju, tgħid issa lest u se nagħtih liċ-chairman, jew lill-Board of Directors, jew lil xi ħaddieħor? 

IS-SUR MARVIN GAERTY: Naħseb lill-persuna li kienet responsabbli tal-proċess kollu. 

ONOR. DAVID AGIUS: Imma taf lil min speċifikament? 

IS-SUR MARVIN GAERTY: Ma nafx. 

IĊ-CHAIRPERSON: Jekk nissuġġerilek lis-Sur David Galea?

IS-SUR MARVIN GAERTY: Probabbilment kien hemmhekk... 

IĊ-CHAIRPERSON: Kien jattendi għal-laqgħat tagħkom ukoll? 

IS-SUR MARVIN GAERTY: Le, ma nafx li kien jattendi għal-laqgħa. Naf li kien involut għax illum anke… 

IĊ-CHAIRPERSON: Jew forsi għaddejtu lis-Sur Louis Giordimaina? 

IS-SUR MARVIN GAERTY: Lanqas idea. Jekk ngħidlek inkun qed nigdeb. Dan ġara għaxar snin ilu u ma niftakarx. 

IĊ-CHAIRPERSON: M’għandekx korrispondenza, bħal emails, lil min bgħattu? 

IS-SUR MARVIN GAERTY: Nista’ niċċekkja. 

IĊ-CHAIRPERSON: Fil-kas, jekk ma jimpurtax nitolbok sabiex tirregola ruħek u tibgħathom fuq l-istess email li biha ġejt infurmat għal-laqgħa. 
IS-SUR MARVIN GAERTY: Ittra kienet, jekk insibha… 

IĊ-CHAIRPERSON: Jekk jogħġbok, jekk ikollok kopja tagħha, ibgħathielna. 

IS-SUR MARVIN GAERTY: Bil-qalb kollha. 

ONOR. DAVID AGIUS: U dwar jekk attendiex is-Sur David Galea waqt il-laqgħat tiftakar jew le? 

IS-SUR MARVIN GALEA: Ma niftakarx. 

ONOR. DAVID AGIUS: Tiftakar jekk kontx infurmat li xi ħadd se jagħmel preżentazzjoni f’isimkom dwar dak li ktibtu intom? 

IS-SUR MARVIN GAERTY: Le, żgur li le. 

ONOR. DAVID AGIUS: Inti għamilt rapport.  Hux hekk? 

IS-SUR MARVIN GAERTY: Ġbart kollox...

ONOR. DAVID AGIUS: Biex tagħtih lil xi ħadd. 

IS-SUR MARVIN GAERTY: Hekk hu. Tajnih lil xi ħadd żgur għax qiegħed hemmhekk.

ONOR. DAVID AGIUS: U għandek kopja ta’ dan ir-rapport? 

IS-SUR MARVIN GAERTY: Le, m’għandix kopja. Naħseb li l-informazzjoni kollha kienet tinżamm hemmhekk, imbagħad ngħaddu r-rapport. 

IĊ-CHAIRPERSON: Jiġifieri inti m’għandekx kopja ta’ dan ir-rapport li ffirmajt? 

IS-SUR MARVIN GAERTY: Le, m’għandix kopja tiegħu. 

ONOR. DAVID AGIUS: Jekk ngħidlek li fil-11 ta’ Ottubru David Galea nforma f’Kastilja lill-Bord “that bidders highlighted a number of suggested changes to the contracts. These suggestions have not been evaluated by the committee, who recommend a pass subject taht such suggestions do not represent any significant material changes”, imbagħad f’dawn l-istess dokumenti jingħata min hu l-preferred bidder...? 

ONOR. GLENN BEDINGFIELD: Ħalli ma nħawdux lix-xhud. 

IĊ-CHAIRPERSON:  Ħa jirrispondi l-ewwel. (Interruzzjonijiet)

ONOR. GLENN BEDINGFIELD:  Qed tipprova tiżgwida lix-xhud. 

ONOR. DAVID AGIUS: Jien mistoqsija qed nagħmel.  Ma rrid inħawwad lil ebda xhud. 

ONOR. GLENN BEDINGFIELD: Kien hemm ħames kumitati ta’ evalwazzjoni u jidhirli li Mr Gaerty kien fit-tielet wieħed, ma jidhirlix li kien fil-final. Staqsejtu jekk xi ħadd għamilx presentation f’ismu, naħseb li qed tirriferi għal Mr Galea, jew ma nafx għal min għedt, u l-Bord ta’ Enemalta.  Is-Sur Gaerty żgur li ma jkollux dak it-tip ta’ informazzjoni. Nitolbok biex ma tagħmilx mistoqsijiet li bihom tipprova tiżgwida jew tħawwad lix-xhud. 

ONOR. DAVID AGIUS: Assolutament mhux il-każ. 

ONOR. GLENN BEDINGFIELD: Forsi għamiltha mhux b’intenzjoni. 

IĊ-CHAIRPERSON: Onor. Agius, li se nitolbok huwa li wara li tispjega għaddilu l-kopja tal-minuti sabiex jara dak li inti qed taqralu. 

ONOR. DAVID AGIUS: Iva. Sur Gaerty, jien qed nifhem li inti kont team leader tal-Evaluation Committee. 

IS-SUR MARVIN GAERTY: Hekk hu. 

ONOR. DAVID AGIUS: Dan l-Evaluation Committee wasal f’dak li kien qed jurik il-kollega għall-punti ta’ min għandu jieħu l-kuntratt. 

IS-SUR MARVIN GAERTY: Hekk hu. 

ONOR. DAVID AGIUS: Il-punti kienu se jwasslu għal min jiġi l-ewwel, min jiġi t-tieni, min jiġi t-tielet u min jiġi r-raba’. 

IS-SUR MARVIN GAERTY: At that stage ma konniex nafu ovvjament. Aħna tajna l-punti. L-esperti taw il-punti. 

ONOR. GLENN BEDINGFIELD: Imma dik kienet id-deċiżjoni finali? Iddeċidejtu intom? 
IS-SUR MARVIN GAERTY: Le. 

IĊ-CHAIRPERSON: Rakkmandazzjoni. 

IS-SUR MARVIN GAERTY: Biċċa mill-jigsaw puzzle. 

ONOR. GLENN BEDINGFIELD: Mhux hekk! Għalhekk qed ngħid jien. 

IĊ-CHAIRPERSON: Fuq il-financial strength. 

ONOR. GLENN BEDINGFIELD: Dak mhux qed jagħmilha b’intenzjoni żgur, imma... (Interruzzjonijiet) 

IĊ-CHAIRPERSON: Jekk jogħġobkom, mistoqsijiet biss. 

ONOR. DAVID AGIUS: Jien qed nipprova nasal biex nifhem, u għalhekk qed nistaqsik biex tgħidli, jekk l-Evaluation Committee tiegħek wasalx biex ta xi indikazzjoni li l-preferred bidder ikun ElectroGas, kif hawn f’din il-presentation. Inti taqbel ma’ din l-evaluation li qed ngħid jew le? 

IS-SUR MARVIN GAERTY: Jien ma niftakarx, imma ma nimmaġinax li at that stage konna se nkunu nafu min hu. Jekk konna qed nagħtu l-punti ta’ biċċa mill-jigsaw puzzle ma konniex nafu kif se tingħaqad kollha. 

ONOR. DAVID AGIUS: U s-Sur David Galea qatt m’attenda għal-laqgħat tal-Evaluation Committee tagħkom? 

IS-SUR MARVIN GAERTY: Ma niftakarx. 

ONOR. GLENN BEDINGFIELD: Tista’ tgħidilna f’liema perjodu kien ix-xogħol tagħkom, jiġifieri f’liema xhur? 

IS-SUR MARVIN GAERTY: Ma nafx jekk kienx xi Mejju jew Ġunju 2013. 

ONOR. GLENN BEDINGFIELD: U dak qed jirriferi għar-rapport li sar f’Ottubru li żgur intom, jekk Stage 3... 

IS-SUR MARVIN GAERTY: Le, żgur.  Mingħalija dak iż-żmien kien. 

ONOR. GLENN BEDINGFIELD: Forsi tispjega lill-kollega l-affarijiet, għax ix-xogħol tal-Kumitat ta’ Evalwazzjoni tagħkom, milli qed nifhem jien u milli qed jingħad hawnhekk, kien spiċċa f’Mejju jew f’Ġunju, filwaqt li dak ir-rapport sar f’Ottubru. Jiġifieri sempliċement biex niġbed l-attenzjoni li qiegħed tirriferi għal żewġ affarijiet differenti. 

ONOR. DAVID AGIUS: Kellkom xi ħadd magħkom fl-Evaluation Committee li huwa espert ta’ NexiaBT?  

IS-SUR MARVIN GAERTY: Fir-rapport tal-Awditur hemm miktub li “Commercial Expert was employed as Head Advisory Services at NexiaBT ”. Dan kien wieħed minn ħamsa. 

IĊ-CHAIRPERSON: Sur Gaerty, meta kontu qegħdin tagħtu l-punti, inti allokajt punti jew straħt fuq li kienu qed jagħmlu l-membri l-oħrajn? 

IS-SUR MARVIN GAERTY: Le, straħt fuq l-oħrajn. 

IĊ-CHAIRPERSON:  Meta tgħid li straħt fuq l-oħrajn jiġifieri ħaddieħor kellu vot u inti ma kellekx vot, kemm għaqqadt il-punti biss. 

IS-SUR MARVIN GAERTY: Jien kont it-team leader.  Dan bħal, pereżempju, ikun hemm il-Kummissarju tat-taxxi mbagħad ikollu l-esperti tiegħu. 

IĊ-CHAIRPERSON: Ħalli nagħtik eżempju, jiena ċ-Chairman ta’ dan il-Kumitat, imma għalkemm jiena ċ-Chairman u mmexxih, xorta għandi vot. Inti, li kont qed tmexxi dan il-Kumitat, kellek vot? Tajt punti? 

IS-SUR MARVIN GAERTY: Qgħadt fuq l-esperti, jiġifieri jekk jiena qbilt għax qgħadt fuq l-esperti. 

IĊ-CHAIRPERSON: Intom kontu qed tagħżlu bejn Endeavor u ElectroGas. Naqblu? 

IS-SUR MARVIN GAERTY: Sewwa. 

IĊ-CHAIRPERSON: Meta kont qed tagħżel bejn ElectroGas u Endeavor, inti kellek say fiha?  Kellek tivota? 

IS-SUR MARVIN GAERTY: Ma naħsibx li konna qed nagħżlu. 

IĊ-CHAIRPERSON: Tirrikkmandaw, taraw il-punti, u tevalwaw il-proċess. 

IS-SUR MARVIN GAERTY: Nista’ nispjega, jekk jogħġbok? 

IĊ-CHAIRPERSON: Mela le. 

IS-SUR MARVIN GAERTY: Jien ma naħsibx li dak il-ħin konna qegħdin nikkomparaw it-tnejn. 

IĊ-CHAIRPERSON: Naqblu. 

IS-SUR MARVIN GAERTY: Jiena dejjem naħdem b’mod li jekk qed nara “din” naraha in isolation, nevalwaha u nassessjaha, u nara l-oħra in isolation ukoll.

IĊ-CHAIRPERSON: Imma dejjem għandek l-istess threshold għat-tnejn li huma suppost. 

IS-SUR MARVIN GAERTY: Eżatt, imma fl-aħħar imbagħad tgħid… Jiġifieri ma kienx ir-rwol tagħna li ngħidu għax “dan” ġab aktar, u “dan” ġab inqas. Prattikament trid tassessja u tagħti l-punti hopefully bl-aktar mod ġust u fair possibbli. 

IĊ-CHAIRPERSON: Intom kontu ġejtu adotti tal-fatt min huma l-uċuħ wara dawn il-kumpaniji? Kontu tafu l-ismijiet tax-shareholders? Tawkom din l-informazzjoni? 

IS-SUR MARVIN GAERTY: Ma nafx ngħidlek. Kellna informazzjoni, għax biex tevalwa jrid ikollok l-informazzjoni, imma ma niftakarx x’informazjzoni kellna. 

IĊ-CHAIRPERSON: Qed nassumi, minn dak li jidher fir-rapport, li  għamiltu distinzjoni ta’ min huma l-majority shareholders, il-bidders, tafu li kien hemm Siemens inklużi fiha... 

IS-SUR MARVIN GAERTY: Iva, niftakar. 

IĊ-CHAIRPERSON: Fir-rigward ta’ ElectroGas tiftakar li kien hemm EGM Limited bħala wieħed mix-shareholders? 

IS-SUR MARVIN GAERTY: Ma niftakarx. 

IĊ-CHAIRPERSON: Ma dħaltux fuq li kien hemm shareholding Malti? 

IS-SUR MARVIN GAERTY: Jista’ jkun. Jekk ngħidlek li dħalna jew li ma dħalniex inkun qed nigdeb għax assolutament ma niftakarx. 

IĊ-CHAIRPERSON: U ma dħaltux jekk inbidlux... 

IS-SUR MARVIN GAERTY: Li naħseb jien, kif qed nassumi, jekk ħadna deċiżjoni kien hemm biżżejjed informazzjoni biex neħduha.  Dak li nista’ nikkonkludi, mhux għax naf x’kien hemm imma għax naħseb li huwa importanti li jekk se nieħdu deċiżjoni jkun hemm informazzjoni biżżejjed to back it up. 

IĊ-CHAIRPERSON: Meta intom tajtu ċerti punti...  Pereżempju, għedtli li credit rating tajtuh zero, u allura ovvjament hemmhekk qed tfisser li dan m’għandu xejn. 

IS-SUR MARVIN GAERTY: Ippermettili ngħidlek li għedtlek hekk mhux għax niftakar minn dakinhar imma għax ħadtha mir-rapport tal-Awditur. 

IĊ-CHAIRPERSON: Jiġifieri wara li intom bħala kumitat tajtu credit rating zero, kif jidher fir-rapport, ġie xi ħadd jitolbok kjarifika għalfejn tajtu zero? 

IS-SUR MARVIN GAERTY: Ma niftakarx, le. 

IĊ-CHAIRPERSON: Ma tiftakarx jew le? 

IS-SUR MARVIN GAERTY: Ma niftakarx. 

IĊ-CHAIRPERSON: Wara li tajt dan ir-rapport ġie xi ħadd jistaqsik tispjegalu xi ħaġa?  Qallek xi ħadd hekk? 

IS-SUR MARVIN GAERTY: Le. 

IĊ-CHAIRPERSON: Jiġifieri wara li intom issottomettejtu dan ir-rapport waqfet hemmhekk. 

IS-SUR MARVIN GAERTY: Naħseb tajna r-rapport u our case was closed. 

IĊ-CHAIRPERSON: Jiġifieri ħadd ma ġie biex tikkjarifikaw xi punti? 

IS-SUR MARVIN GAERTY: Ma niftakarx. 

IĊ-CHAIRPERSON: Meta fl-aħħar għamiltu din l-analisi, ġejtu mgħarrfa li kien hemm xi kundizzjonijiet fit-tender li nbidlu, jew le? 

IS-SUR MARVIN GAERTY: Kundizzjonijiet fit-tender li nbidlu kif? 

IĊ-CHAIRPERSON: Pereżempju, qalulkom li kien hemm tibdil fix-shareholding? Minn meta saret l-ewwel sottomissjoni għall-aħħar qalulkom li nbidel xi shareholding? 

IS-SUR MARVIN GAERTY: Dan kollu qed nitkellmu fuq Stage 3? 

IĊ-CHAIRPERSON: Iva, Stage 3. 

IS-SUR MARVIN GAERTY: Jiġifieri f’dawn il-ġimagħtejn? 

IĊ-CHAIRPERSON: Stage 3 kemm ħa żmien? Ġimgħatejn? Żewġ laqgħat? 

IS-SUR MARVIN GAERTY: Mingħalija xi ġimagħtejn. Jiġifieri qed tgħidli li f’dawk il-ġimagħtejn kien hemm xi changes fix-shareholding? 

IĊ-CHAIRPERSON: Le, m’iniex qed ngħidlek hekk. Jien qed ngħidlek li minn meta nfetaħ it-tender sal-aħħar kien hemm tibdil fl-istrutturi. 

ONOR. GLENN BEDINGFIELD: Imma x-xhud kien involut f’dak il-perjodu biss. 

IĊ-CHAIRPERSON: Jien qed nistaqsik mill-bidu sa meta spiċċa l-inkarigu tiegħek, għax inti għadek kemm għedtli li kif issottomettejt ir-rapport l-involviment tiegħek waqaf hemm. 

IS-SUR MAVIN GAERTY: Hekk hu. 

IĊ-CHAIRPERSON: Però mill-mument li ħareġ it-tender, meta allura inti kont għadek m’intix fil-kumitat, sa meta spiċċajt l-inkarigu tiegħek, xi ħadd qallek “din” il-kundizzjoni nbidlet fit-tender? 

IS-SUR MARVIN GAERTY: Ma niftakarx. Tinsiex li jiena rċevejt l-ittra, pereżempju, għandna l-ewwel laqgħa hemmhekk, għaddew ġimagħtejn... Jiġifieri nothing bħala tul. 

IĊ-CHAIRPERSON: Meta attendejtu għal din l-ewwel laqgħa, inti suppost kont qed tikkordinaha. 
IS-SUR MARVIN GAERTY: Hekk hu. 

IĊ-CHAIRPERSON: Kien hemm xi ħadd li kien qed jiggwidakom dwar x’għandu jiġri u x’ma għandux isir? 

IS-SUR MARVIN GAERTY: Li bdejt nitlob parir mhux inkwantu l-kontenut imma inkwantu, pereżempju, lil min ngħaddi r-rapport. 

IĊ-CHAIRPERSON: Kif kont taf inti xi trid tagħmel? Jiġifieri kif kont taf li l-ewwel trid tara l-punti fuq “dan” il-punt? Min kien qed jgħidilkom dan kollu? 

IS-SUR MARVIN GAERTY: Konna qed niġu ggwidati. 

IĊ-CHAIRPERSON: Minn min? 

IS-SUR MARVIN GAERTY: Kellna l-kriterji kif se nimxu. 

IĊ-CHAIRPERSON:  Min kien qed jiggwidakom? 

IS-SUR MARVIN GAERTY: Ma niftakarx assolutament  Nimmaġina li żgur kien hemm co-ordinator imma ma nafx ngħidlek min hu. Tinsiex li dawn kienu nies li jien qatt ma ltqajt magħhom. 

IĊ-CHAIRPERSON: U ma tiftakarax jekk il-membri kenux... Ovvjament il-punti huma evalwazzjoni ċara ta’ jekk kellhomx jgħaddu jew le, mingħajr ma nidħol fil-mertu tagħha. 

IS-SUR MARVIN GAERTY: Ma nafx, imma fir-rapport l-Awditur qed jgħid li: 

“The NAO is of the opinion that the organisation of the RfP evaluation process was generally well managed and structured.”. 

Jiġifieri naħseb li kien sa ċertu punt sodisfatt, u din lili tatni ftit konfort. 

IĊ-CHAIRPERSON: M’iniex qed nistaqsik dwar proċedura tiegħek biex tmexxi. Inti qed tgħid li kellek l-esperti, kellek l-ispeċjalisti. Dawn l-ispeċjalisti tawk x’jifhmu li mhumiex kuntenti bis-sottomissjonijiet jew le? 

IS-SUR MARVIN GAERTY: Li qed tgħidli li ma kenux kuntenti... 
IĊ-CHAIRPERSON: Le. Jien qed ngħidlek intom iltqajtu għal dawn iż-żewġ laqgħat f’dawn il-ġimagħtejn u inti kont responsabbli li tikkordina. Inti ma kontx espert fis-settur imma kont responsabbli li tikkordina and to compile l-opinjonijiet u l-punti li jagħtu huma. 

IS-SUR MARVIN GAERTY: Hekk hu, prosit. 

IĊ-CHAIRPERSON: Ovvjament dejjem qed ngħid x’għedtli inti. Meta ġejtu sabiex tgħaqdu dawn l-opinjonijiet, bdejt tara diskussjoni dwar li din il-kumpanija m’għandhiex assigurazzjoni finanzjarja b’saħħitha għal dan kollu? Kien hemm dan il-kumment? Xi ħadd qajjem il-punt li kellek problemi finanzjarji f’xi kumpaniji, f’xi soċjetajiet, jew le? 

IS-SUR MARVIN GAERTY: Ma niftakarx li tqajmu. 

IĊ-CHAIRPERSON: Ma tafx jekk dħaltux fid-dettall ta’ fiex inhi s-sitwazzjoni finanzjarja tax-shareholders, jew għallinqas tal-lead member mix-shareholder? 

IS-SUR MARVIN GAERTY: Le, ma niftakarx jekk dħalniex jew le. Li rrid nagħmel as a general comment hu li bħal f’kull diskussjoni, ikun hemm...u ssib it-triq tan-nofs. 

IĊ-CHAIRPERSON: Ħa nirriferik għal dak li kien qed jgħidlek qabel l-Onor. Agius.  Inti kont responsabbli minn team wieħed minn erbgħa, u wara li saru dawk l-erbgħa, kien hemm il-final stage. Fil-final stage inti kont membru wkoll. Naqblu? 

IS-SUR MARVIN GAERTY: Il-5? 

IĊ-CHAIRPERSON: Iva.  Din li qed nurik mhix il-firma tiegħek? 

IS-SUR MARVIN GAERTY: Lanqas niftakar. 

IĊ-CHAIRPERSON: Ħa nurik ħalli taraha. 

IS-SUR MARVIN GAERTY: Dan Stage 5? 

IĊ-CHAIRPERSON: Dan hu l-bid report tal-aħħar. Imbagħad għandek il-5, li huwa dan li qed nurik, li inti kont membru fih ukoll. Ara jekk taqbilx miegħi. 

IS-SUR MARVIN GAERTY: Qiegħed imniżżel hawn. 

IĊ-CHAIRPERSON: Il-firma tiegħek qed tagħrafha? 

IS-SUR MARVIN GAERTY: Iva, nagħrafha. 

IĊ-CHAIRPERSON: Jiġifieri Stage 3 kont team member fih u Stage 5 kont qiegħed fih ukoll. Tiftakar li attendejt għalihom dawn il-laqgħat? 

IS-SUR MARVIN GAERTY: Ma niftakarx. 

IĊ-CHAIRPERSON: Imma tiftakar li ffirmajt dawn ir-rapporti? 

IS-SUR MARVIN GAERTY: Tidher li hi l-firma tiegħi din. U jekk din hija l-firma tiegħi allura naħseb kont preżenti għal dawn il-meetings. 

IĊ-CHAIRPERSON: Ma tiftakarx li ltqajt ma’ dawk in-nies li hemm imniżżla aktar ‘l isfel? Il-firma tiegħek saret fl-istess ħin mal-oħrajn? Ma tiftakar xejn minn dan? 

IS-SUR MARVIN GAERTY: Le, ma niftakarx. Naf li ltqajt ma’ ċerti nies minnhom.   Pereżempju, George Gregory naf min hu, imma ma niftakarx.  Qed nitkellmu fuq għaxar snin ilu. 

IĊ-CHAIRPERSON: Ħa nagħmel riferenza għall-bid report.  Il-bid report kien endorsed minn erba’ persuni, li huma  n-Nutar Marco Burlò, George Gregory, inti, u Brian Tonna. Tiftakar li ltqajtu intom l-erbgħa? 

IS-SUR MARVIN GAERTY: Nimmaġina li ltqajna jekk hemm il-firma tiegħi. 

IĊ-CHAIRPERSON: Tiftakar li rrikkmandajtu xi affarijiet, jew le? 

IS-SUR MARVIN GAERTY: Le, ma niftakarx. 

ONOR. GRAHAM BENCINI: Sur Gaerty, tiftakar jekk il-fatt li kien hemm tliet snin ta’ emphasis of matter fl-accounts ta’ Gasol Plc, lilek bħala accountant ġibdidlekx l-attenzjoni?

IS-SUR MARVIN GAERTY: Fil-fatt rajtha fir-rapport tal-Awditur. 

ONOR. GRAHAM BENCINI: Biex forsi ngħinek tiftakar, fl-2010 l-financial statements tal-Gasol Plc kellhom nota li tgħid “emphasis of matter going concern”, fl-2011 kellhom ukoll “emphasis of matter going concern”, u fl-2012 kellhom ukoll “emphasis of matter going concern”. Qed nirriferi għal dawn it-tliet snin ta’ financial statements. Jien bħalek accountant, u kieku lili din kienet tiġbidli l-attenzjoni żgur. Tiftakar jekk lilek ġibditlekx l-attenzjoni li f’dawn it-tliet snin kien hemm nota ta’ “emphasis of matter going concern” fl-accounts ta’ Gasol Plc?

IS-SUR MARVIN GAERTY: Inti qed taraha mir-rapport tal-Awditur. Hux hekk?

ONOR. GRAHAM BENCINI: Iva. F’paġna 153.

IS-SUR MARVIN GAERTY: Jien rajtha wkoll, però ma niftakarx jekk għaxar snin ilu kellniex dik l-informazzjoni biex nevalwawha.

ONOR. GRAHAM BENCINI: Kien hemm informazzjoni.

ONOR. DAVID AGIUS: Ma kellkomx din l-informazzjoni?

IS-SUR MARVIN GAERTY: Ma niftakarx kellniex. Jekk tgħidli hijiex ta’ concern, ovvjament hija a red flag.

ONOR. GRAHAM BENCINI: Jiġifieri taqbel miegħi.

IS-SUR MARVIN GAERTY: Dażgur.

ONOR. GRAHAM BENCINI: Din kienet flagged fi Stage 2 tal-Evaluation Committee, jiġifieri dawn kienu aware tal-financial difficulties ta’ Gasol Plc, li kienet waħda mix-shareholders ta’ GEM Holdings. Kieku għalija, bħala professjonist, kienet tkun inkwetanti. Allura kieku kellek tħares lejn Stage 2 – kieku jien inħares lejn l-argumenti li saru fi Stage 2 għax din mhijiex komuni – ma tiftakarx inkwetatekx jew le?

IS-SUR MARVIN GAERTY: Ma nistax niftakar. Però as a general comment, filwaqt li ngħid  li naqbel miegħek, ovvjament trid tara x’inhi l-emphasis of matter.

ONOR. GRAHAM BENCINI: It-tlieta li huma huma going concern. Għalhekk bdejtlek billi għedtlek x’inhuma. Going concern tfisser li m’hemmx iċ-ċertezza li se tibqa’ topera u tista’ tfalli. 

IĊ-CHAIRPERSON:  L-Onor. Bedingfield.

ONOR. GLENN BEDINGFIELD: Din il-concern li qed jissolleva l-Onor. Bencini hija ta’ Gasol, li kienet parti minn konsorzju, jiġifieri ma kenitx il-konsorzju. Kienet kumpanija li hija parti minn konsorzju sħiħ. Biex niċċaraw l-affarijiet. Għall-fini ta’ records, tikkonferma li Gasol kienet kumpanija parti minn konsorzju.

IS-SUR MARVIN GAERTY: Iva, nimmaġina.

IĊ-CHAIRPERSON: Dak huwa stat ta’ fatt. Kienet team leader ta’ ElectroGas.

ONOR. DAVID AGIUS: Minn paġna 134 tar-rapport joħroġ li l-financial strength ta’ ElectroGas kien 5 on 20, 0 on 15, u 5 on 5, li jekk tgħoddhom flimkien jagħmlu 40. Dawn ġabu 10 on 40 għal dak li għandu x’jaqsam ma’ financial strength. Din tkellimtu dwarha?

IS-SUR MARVIN GAERTY: Onor. Agius, ma niftakarx. Nimmaġina li tkellimna dwarha għax hija xi ħaġa rilevanti. 

IĊ-CHAIRPERSON: Tiftakar jekk iltqajtux, pereżempju, jumejn fuq xulxin? Pereżempju, llum se tiltaqgħu u għada se tiltaqgħu kumitat ieħor. Tiftakar il-loġistika kif kienet?

IS-SUR MARVIN GAERTY: Iltqajna żgur nimmaġina, imma ma nafx meta u ma nafx fejn. It was ten years ago. 

IĊ-CHAIRPERSON: L-ewwel bdejt nistaqsik dwar Stage 3, għax inti kont it-team leader tiegħu, u wrejtek ukoll, permezz tar-rapporti, li inti kont qiegħed ukoll fi Stage 5, li hija l-final evaluation. Inti kont it-team leader fil-commercial, technical and financial evaluation, kont membru fil-final evaluation, u anke ffirmajt il-bid report. Jiġifieri minn sitt stadji, inti kont fi tlieta minnhom. L-ewwel urejtek id-dokument ta’ Stage 3, fir-rigward tal-commercial, technical and financial evaluation, u inti għedt li ma kienx hemm rakkmandazzjonijiet, u vvutaw l-esperti, però issa se nieħdok fuq Stage 5, il-final evaluation. F’dan l-istage tal-evaluation tiftakar li kellek l-inkarigu li tara r-rapporti flimkien? Tiftakru dan l-inkarigu? 

IS-SUR MARVIN GAERTY: Jekk Stage 5 huwa hekk nimmaġina li nkun rajthom. Mhux hekk?

IĊ-CHAIRPERSON: Iva, imma kont pedina importanti, għax kont wieħed minn ħamsa. Għalhekk qed nistaqsik. Tiftakar jekk iltqajtx ma’ erba’ persuni oħra sabiex taraw ir-rapporti kollha u taslu għal konklużjoni biex tirrikkmandaw?

IS-SUR MARVIN GAERTY: Ifhem, iltqajna żgur. 

IĊ-CHAIRPERSON: Ma tiftakrekx tiddeċiedi dwar min se jirbaħ it-tender tal-power station, biex tirrikkmanda?

IS-SUR MARVIN GAERTY: Iva, żgur. Jekk iffirmajt...

IĊ-CHAIRPERSON: Mhux għax iffirmajt. Inti tiftakarha? 

IS-SUR MARVIN GAERTY: Konna ħadna deċiżjoni abbażi tal-informazzjoni li kellna quddiemna. Mhux hekk?

IĊ-CHAIRPERSON: F’dan ir-rapport li inti ffirmajt hawn numru ta’ stadji. Bdejtu tagħmlu introduzzjoni, u wasaltu sabiex bdejtu tħarsu biex tagħtu l-punti. Hawnhekk inti tiftakar li vvutajt. Tiftakar li tajt punti?

IS-SUR MARVIN GAERTY: Ma niftakarx.

IĊ-CHAIRPERSON: F’paġna 14 tar-rapport tal-final evaluation hawn tabella li se nurihielek.  Qed tagħrafha l-firma tiegħek li hemm isfel nett?

IS-SUR MARVIN GAERTY: Iva. It-tieni waħda.

IĊ-CHAIRPERSON: Meta qed tara dik it-tabella, qed tifhem li inti qed tikkumpara bejn it-top two, jiġifieri ElectroGas u Endeavor? Qed tarahom dawk il-punti. 

IS-SUR MARVIN GAERTY:  Iva.

IĊ-CHAIRPERSON:  Qed tara li hemm l-istages kollha? 

IS-SUR MARVIN GAERTY:  Iva.

IĊ-CHAIRPERSON:  Inti kont responsabbli mill-aħħar waħda. Naqblu?

IS-SUR MARVIN GAERTY: Iva.

IĊ-CHAIRPERSON: Qed tagħrafhom dawk il-punti, li minn 25 tajtu... Kemm hemm punti fil-financial strength?

IS-SUR MARVIN GAERTY: 61 u 37.

IĊ-CHAIRPERSON: Mhux dak għax dak huwa t-total. Ta’ fuqhom.

IS-SUR MARVIN GAERTY: 5 u 0.

IĊ-CHAIRPERSON: Qed naqblu li lil ElectroGas tajtuhom ħames punti u lil Endeavor tajtuhom zero punti?

IS-SUR MARVIN GAERTY: Hekk jidher hawn.

IĊ-CHAIRPERSON: Ma tiftakarx li mexxejtu inti dak il-kumitat?

IS-SUR MARVIN GAERTY: Dażgur. Tal-financial strength.

IĊ-CHAIRPERSON: Dik li qed ngħidlek.

IS-SUR MARVIN GAERTY: Le, żomm waħda. Għaliex qed tgħidli li dan huwa l-evaluation Stage 3?

IĊ-CHAIRPERSON: Le, dak huwa l-final evaluation.

IS-SUR MARVIN GAERTY: Sewwa. Dawn huma l-punti allocated in Stage 3.

IĊ-CHAIRPERSON: Dawk il-punti tiftakar jekk allokahomx il-kumitat tiegħek?

IS-SUR MARVIN GAERTY: L-esperti.

IĊ-CHAIRPERSON: Però mbagħad dakinhar, fuq dak ir-rapport, inti kellek wieħed minn ħames voti. Tiftakru dakinhar?

IS-SUR MARVIN GAERTY: Le, ma niftakrux.

IĊ-CHAIRPERSON: Issa qiegħed nurik il-punti kollha li ngħataw u kif inħadmu. Qed tara fejn hemm il-final results isfel nett ta’ min irrikkmanda biex jirbaħ it-tender?

IS-SUR MARVIN GAERTY:  Iva.

IĊ-CHAIRPERSON:  Il-firma tiegħek li hemm isfel qed tagħrafha?

IS-SUR MARVIN GAERTY: Iva.

IĊ-CHAIRPERSON: Dik it-tabella ta’ kif inħadmu l-punti inti qatt rajtha? Quddiemek ħadmuhom il-punti?

IS-SUR MARVIN GAERTY: Nimmaġina li biex iffirmajt, kont rajtha.

IĊ-CHAIRPERSON: Jiġifieri tiftakar qed jaħdmu l-punti bejn it-top two bidders.

IS-SUR MARVIN GAERTY: Skont hawn, hekk hu.

IĊ-CHAIRPERSON: Jiġifieri jekk indawwar il-paġna u nasal għall-aħħar parti fejn hemm il-final recommendation u hemm il-preferred bidder u min se jiġi warajh, inti tiftakar li qed tgħidu li ġejt inkarigat għal dan il-kumitat sabiex tissuġġerixxi u tirrikkmanda lil min se jirbaħ it-tender bejn dawn it-tnejn u inti se nivvota għal “dan”? Tiftakarha din issir?

IS-SUR MARVIN GAERTY: Niftakarha jew ma niftakarhiex, hawn id-dokument. Jiġifieri hekk ġara.

IĊ-CHAIRPERSON: Tajjeb. Mela stabilixxejna l-fatt li inti kont preżenti għal dak il-kumitat. Però għal dak il-kumitat, il-membri l-oħrajn li hemm quddiem kienu parteċipi?

IS-SUR MARVIN GAERTY: Għal min qed tirriferi?

IĊ-CHAIRPERSON: David Galea, Brian Tonna...

IS-SUR MARVIN GAERTY: Nimmaġina.

IĊ-CHAIRPERSON: Tajjeb.  

L-Onor. Bencini.

ONOR. GRAHAM BENCINI: Sur Gaerty, paġna 132 tar-rapport jagħmel riferenza għall-focus tagħkom bħala Stage 3 Evaluation Committee, li kienet additional, technical, commercial and financial capabilities, jiġifieri intom iffukajtu fuq dawk it-tliet affarijiet. Imbagħad paġna 154 tal-istess rapport titkellem dwar il-financial due diligence – u naturalment bħala accountant inti tista’ tifhem l-importanza li l-financial due diligence jsir sewwa – u tgħid li no particular insight could be drawn from the evaluation report about the financial due diligence. 

Imbagħad, aktar ‘il quddiem, fil-punt ta’ wara, l-Awditur jgħid hekk: 

“...the due diligence process was not sufficiently robust and therefore deemed inadequate by the Office given the materiality of the project.”.

Sentenza bħal din, fejn l-Awditur Ġenerali qed jgħidlek li “the financial aspect of the due diligence process was not sufficiently robust”, lilek, bħala team leader u bħala accountant, ma tinkwetakx?  Jiġifieri ma jinkwetakx li qed jintqal li ma sarx biżżejjed financial due diligence minħabba l-materiality ta’ dan il-proġett? Qed nikkwota minn paġna 155 tar-rapport tal-Awditur.

IS-SUR MARVIN GAERTY: Fil-fatt dik rajtha, u jekk qed naqra sew, l-Awditur Ġenerali qisu ppunta subgħajh fuq min fassal dawk il-kriterji. Aħna mxejna bil-kriterji li kienu mfasslin.  L-Awditur Ġenerali qal li veru li ma għamluhx, imma mhux għax tort tagħhom, imma għax suppost li l-kriterji li kellhom janaliżżaw kellhom ikunu aħjar.

IĊ-CHAIRPERSON: Inti taf min ħadem dawn il-kriterji? 

IS-SUR MARVIN GAERTY: Le.

ONOR. GRAHAM BENCINI: Dan il-punt, jiġifieri l-importanza li l-financial due diligence isir tajjeb, partikolarment minħabba l-materiality tal-proġett, ma kienx parti mill-kriterji li intom bħala Stage 3 evaluation committee ngħatajtu, ma nafux mingħand min, ma ġbidtx l-attenzjoni fuqha? Kieku jien kont niġbed l-attenzjoni dwarha.  Ma ġietx minuted x’imkien? Ma saritx nota fejn jintqal li “din” suppost issir “hekk”, imma mhijiex parti mill-brief tagħna. Kien hemm x’imkien minuted dan in-nuqqas ta’ briefing li ngħatajtu?

IS-SUR MARVIN GAERTY: Naf eżatt x’inti tgħid, imma prattikament imbagħad se tibda tidħol fis-suġġettività, u allura trid timxi ma’ dak li qed jgħidlek xi kriterji trid tanaliżża. 

ONOR. GRAHAM BENCINI: Jiġifieri fl-ebda stadju...

IS-SUR MARVIN GAERTY: Jekk ma kienx hemm weighting fuq dik, jista’ jkun li tassumi li qiegħda f’xi stage ieħor. 

ONOR. GRAHAM BENCINI: Imma inti fl-ebda punt ma għamilt xi nota x’imkien f’dan ir-rapport li għamiltu, li dan il-financial due diligence, partikolarment peress li kienet fil-kompetenza tagħkom minħabba l-fatt li qegħdin hemm biex taraw il-financial due diligence, ma sarx minħabba l-fatt li ma kellkomx il-briefing?

IS-SUR MARVIN GAERTY: Le, għax inti tassumi li jista’ jkun qed issir f’xi stage ieħor. Jekk se toqgħod taħseb x’jista’ jsir, naħseb li tista’ tagħmel ħafna noti.

ONOR. GRAHAM BENCINI: Imma l-financial due diligence hija importanti.

IS-SUR MARVIN GAERTY: Naqbel miegħek. M’għandix dubju.

ONOR. GRAHAM BENCINI: Hija kruċjali.

IĊ-CHAIRPERSON: Jiġifieri inti qed tgħid li fl-istruzzjonijiet li ngħatajtu intom ma ġejtux mitluba tidħlu fuq dan li qed jistaqsi l-Onor. Bencini.

IS-SUR MARVIN GAERTY: Le, fil-fatt semmiha.

IĊ-CHAIRPERSON: Jiġifieri r-risposta tiegħek hija li inti ma kellekx l-inkarigu li tidħol f’dak id-dettall?

IS-SUR MARVIN GAERTY: Qed ngħidlek li aħna mxejna ma’ dak li kellna nimxu. Kif qal l-Awditur, il-fatt li forsi kellu jkun hemm iktar skrutinju ma kienx nuqqas min-naħa tagħna imma għax min tana fuq xiex...

IĊ-CHAIRPERSON: Intom segwejtu l-istruzzjonijiet li ngħatajtu.

IS-SUR MARVIN GAERTY: Eżatt.

IĊ-CHAIRPERSON: Jiġifieri dak li qed jistaqsik l-Onor. Bencini, għalkemm huwa importanti, ma ġejtux mitlubin biex tagħmluh. Ma kienx parti mill-istruzzjonijiet li ngħatajtu.

IS-SUR MARVIN GAERTY: Le, skont kif jidher mir-rapport ma kienx parti.

ONOR. DAVID AGIUS: U qed nifhem li lanqas kellkom il-brief li meta tagħmlu dan iċ-checking tidħlu f’affarijiet relatati ma’ fraud, bribery, corruption, internal controls, risk management, ethical conduct, u governance issues. Dawn ma dħaltux fihom, jew ma ngħajtatjux l-ordni jew l-istruzzjonijiet biex tidħlu fihom fi Stage 3.

IS-SUR MARVIN GAERTY: Hawnhekk qed issir enfasi fuq Stage 3. (Interruzzjonijiet) Forsi setgħu kienu qabel l-istages kollha. Jien naħseb li meta nidħlu fuq frodi, eċċ., dawn għandhom jiġu analiżżati malli jidħlu l-bids.

ONOR. DAVID AGIUS: Imma meta bħala kumitat għamiltu due diligence, l-NAO qed jgħid li it was not sufficient u li: 

“Checks relating to fraud, bribery and corruption, internal controls, risk management considerations, ethical conduct and other governance issues were not part of the due diligence carried out. The NAO is of the opinion that consideration of these aspects would have strengthened the scrutiny undertaken.”.

Jiġifieri kontu qegħdin tagħmlu analiżi fuq min se jieħu power station ta’ pajjiżna, u ma qalulkomx biex tidħlu fuq dawn l-items.

IS-SUR MARVIN GAERTY: Fil-fatt ir-rapport tal-Awditur jgħid:

“Nevertheless, the terms of reference of the Stage 2 and Stage 3 Evaluation Committees failed to specifically include responsibility for due diligence and it is in this context that the NAO considers responsibility for this shortcoming as borne by the Programme Review Board and Enemalta.”.

ONOR. GRAHAM BENCINI: Fil-fatt xtaqt nistaqsik domanda dwar dan. F’paġna 155 qed jingħad li kien hemm istanzi ta’ reliance. Issa kif taf inti, fil-professjoni, meta nagħmlu reliance, nagħmlu reliance fuq ħaddieħor. Fi Stage Evaluation Committee x’tip ta’ reliance għamiltu, jekk għamiltu? Fil-fatt paragrafu 3.7.15 jgħid hekk:

“The NAO noted instances of reliance, at RfP stage, on the due diligence undertaken by the EoIC Evaluation Committee, when this was carried out in a very preliminary manner...”.

Fil-każ tagħkom tiftakar jekk għamiltux xi tip ta’ reliance?

IS-SUR MARVIN GAERTY: Onorevoli emminni li ma niftakarx.

IĊ-CHAIRPERSON: Sur Gaerty, se nerġa’ mmur għall-final stage. Meta ngħataw dawn il-punti kien hemm xi ħadd li ġie qal: dawn huma l-punti tal-kumitati l-oħrajn? Kien hemm xi ħadd li għamel din l-enfasi? Tiftakar kif waslu għall-punti?

IS-SUR MARVIN GAERTY: Onorevoli ma niftakarx.

ONOR. GRAHAM BENCINI: Min takom il-briefings fuq xiex għandkom tiffukaw fi Stage 3 Evaluation Committee?

IS-SUR MARVIN GAERTY:  Fir-rapport tal-Awditur hemm li l-Programme Review Board u Enemalta.

ONOR. GRAHAM BENCINI: Grazzi.

IĊ-CHAIRPERSON: Sur Gaerty, apparti l-kwestjoni li inti kont qiegħed team leader u membru fl-evaluation committees, f’dan il-perjodu inti kont ukoll il-Kummissarju tat-Taxxa. Fil-bidu għedt li għamilt perjodu bħala Acting Commissioner, imbagħad wara ġejt ikkonfermat...

IS-SUR MARVIN GAERTY: Imma meta tkun acting xorta jkollok r-responsabilitajiet ta’ kummissarju.
IĊ-CHAIRPERSON: Preċiż.  Meta inti kont qiegħed Kummissarju f’dan ir-rigward tiftakar jekk kienx hemm kwestjonijiet dwar ħlas ta’ sisa min-naħa ta’ ElectroGas? 

IS-SUR MARVIN GAERTY: Din nixtieq nispjegaha ftit għax smajt ħafna dwarha. Għalkemm kien hemm il-Commissioner for Revenue, tinsiex li d-delega fuq il-Customs, għax dik hija kwestjoni ta’ Customs, ma tneħħietx. L-Onor. Bencini jafha sew din l-issue. Il-VAT u l-income tax għaqqadnihom, neħħejna d-delega u ħadthom f’idejja, però Customs baqa’... U r-raġuni loġika hija li ma tistax tgħaqqad kollox f’daqqa. This is news għalija, imbagħad fil-fatt indagajt ftit.

IĊ-CHAIRPERSON: X’kien news?

IS-SUR MARVIN GAERTY: L-exemption tal-excise duty. (Interruzzjonijiet) Li qrajt mill-midja, bħalkom. Jien ma nafx jekk sarx hekk. Li qrajt huwa li parti qalet li se tħallasha l-parti l-oħra. Hux hekk?

IĊ-CHAIRPERSON: It-tender jispeċifika ċar u tond li excise duty included, ċjoè – u inti tgħallimni fuq din, għax int accountant – li min qed jirbaħ it-tender irid iħallas l-excise duty. Però meta ġejna għal wara li daħal fis-seħħ it-tender...

IS-SUR MARVIN GAERTY: Jidher li ma tħallsitx.

IĊ-CHAIRPERSON: ...qamet diskussjoni u ngħatat – ħa ngħid hekk – forma ta’ clearance, jiġifieri nħafru. Għalkemm meta ġiet sottomessa t-tender l-obbligu kien li jħallsu l-excise duty, fil-prattika ħallsithom Enemalta. Fuq dan ir-rigward qed nistaqsik jekk inti kontx involut f’dan kollu.

IS-SUR MARVIN GAERTY: Le. U jien nibda nistaqsi x’powers hemm u min għandu l-powers, u fil-fatt indagajt naqra u rajt Chapter 382 tal-excise duty, fejn hemm hekk:

“It shall be lawful for the Minister to exempt the following from the payment of excise duty ...”

U punt (c) jgħid:

“(c) excisable goods where such exemption is deemed to be justifiable by the Minister;”.
Dawn huma tip ta’ exemptions, bħalma hemm fl-Income Tax Act, li huwa very wide. Ma nafx intużatx, però jien m’għamilt ebda recommendation.

ONOR. GRAHAM BENCINI: Sur Gaerty, jiġifieri l-Ministru biss għandu l-poter li jaħfer din l-excise duty.

IS-SUR MARVIN GAERTY: Iva. Prosit.

ONOR. GRAHAM BENCINI: Għal-liema ministru qed issir riferenza f’dak il-kapitlu?

IS-SUR MARVIN GAERTY: Il-ministru għall-finanzi. Niċċekkjawha naqra għax ġieli fil-liġi jkun hemm...

ONOR. GRAHAM BENCINI: Jien bħalek nifhimha.

ONOR. GLENN BEDINGFIELD: Però ma tħallsitx, jew ħallsitha Enemalta?

IS-SUR MARVIN GAERTY: Fil-fatt dan il-punt tekniku huwa interessanti. Ġieli jkun hemm sitwazzjonijiet fejn jingħata servizz u l-VAT iħallasha l-ieħor. L-importanti hu li jkun hemm kont tagħha. Hawnhekk, milli rajt jien, parti minnhom ma qalitx li kien hemm eżenzjoni, imma l-parti l-oħra ħadet responsabilità li tħallasha hi. Effettivament qed teżentaha.

ONOR. GRAHAM BENCINI: Sur Gaerty, meta qed issemmi li jsir kont tagħha, jekk pereżempju għandek kumpanija, u kumpanija oħra qed tħallas għaliha, allura għandek  kumpanija A għandha tagħti lil kumpanija B. 

IS-SUR MARVIN GAERTY: Eżatt.

ONOR. GRAHAM BENCINI: Jiġifieri jekk Enemalta ħallset €40 miljun għan-nom ta’ ElectroGas, allura teknikament ElectroGas għandha tagħti €40 miljun lil Enemalta. Qed nifhem sewwa? Accounting wise qed ngħidu.

IS-SUR MARVIN GAERTY: Accounting wise għandek 100% raġun. 

ONOR. GLENN BEDINGFIELD: Imma inti għandek xi informazzjoni ta’ x’diskussjonijiet jew x’kien hemm bejn Enemalta, jew x’wassal biex jekk, pereżempju, Enemalta ħallset dawk l-€40 miljun, kienx hemm xi ħaġa oħra...?

IS-SUR MARVIN GAERTY: Assolutament xejn. U apposta qiegħed insemmi dan il-punt, għax jekk kien hemm xi tip ta’ exemption u forsi kienu nvoluti l-Customs... Tinsiex li fejn jidħol Customs jien kont ngħidilhom: hawn il-biċċa tagħkom.

IĊ-CHAIRPERSON: Fl-irwol tiegħek ta’ Kummissarju kont responsabbli li tara jekk humiex qed jitħallsu dawn il-kwestjonijiet kollha, jiġifieri jekk dwar dan kollu hijiex qed titħallas l-excise duty?

IS-SUR MARVIN GAERTY: Jekk kien hemm id-delega... Hemmhekk kien għad hemm il-kontrollur.

IĊ-CHAIRPERSON: Mhux dwar l-eżenzjoni qed ngħid, imma jekk humiex qed jitħallsu.

IS-SUR MARVIN GAERTY: Ovvjament it-taxxi jridu jitħallsu.

IĊ-CHAIRPERSON: F’dan l-istadju li qed nistaqsik, irrilevanti min qed iħallashom, intom obbligati tivverifikaw jekk tħallsitx taxxa fuq dak il-prodott?

IS-SUR MARVIN GAERTY: Id-Dwana. Hekk hu.

IĊ-CHAIRPERSON: Ħa nagħmillek domanda diretta. Jekk l-excise duty, minflok tħallset minn ElectroGas tħallset minn Enemalta, li hija entità tal-Gvern u allura mill-fondi pubbliċi, intom kontu tidħlu fiha, jew le?

IS-SUR MARVIN GAERTY: Jien li nista’ ngħidlek hu li lanqas kont naf biha. Ma dħaltx fiha. Zero. With certainty. Absolutely.

IĊ-CHAIRPERSON: Jiġifieri jekk entità tal-Gvern tagħmel tajjeb għal kumpanija privata, intom ma tidħlux fiha, l-aqwa li tħallset it-taxxa.

IS-SUR MARVIN GAERTY: Jekk kien hemm arranġament bejn A u B, u vis-à-vis d-Dwana tħallset, tħallsitx minn hemm jew minn hawn, ir-revenue daħal. Peró kif qed ngħidu xorta hemm id-diffikultà teknika tistax issir, if it can happen. Imma hija xi ħaġa li qatt ma dħalt fiha.

IĊ-CHAIRPERSON: Jiġifieri inti qatt ma ġejt involut dwar jekk tistax issir jew le?

IS-SUR MARVIN GAERTY: Assolutament le. Inkun onest miegħek. Jien naħseb li daqsxejn fuq taxxa u VAT naf, imma m’iniex espert, u ma tistax tkun espert fuq kollox.

IĊ-CHAIRPERSON: Qatt kien hemm kuntatt bejnek u xi ministru dwar dan kollu?

IS-SUR MARVIN GAERTY: Xejn.

IĊ-CHAIRPERSON: Jiġifieri jekk nissuġerilek, jew il-Ministru għall-Finanzi ta’ dak iż-żmien, il-Prof. Edward Scicluna, jew inkella l-Ministru għall-Enerġija, Konrad Mizzi...

IS-SUR MARVIN GAERTY:  Assolutament le.

IĊ-CHAIRPERSON:  Qatt ma kellmuk dwar din l-issue?

IS-SUR MARVIN GAERTY: Serraħ rasek illi kieku kellmuni, kont ngħidilhom biex ikellmu lid-Dwana, għax it’s not my topic.

IĊ-CHAIRPERSON: U d-Dwana ġieli kellmuk dwarha?

IS-SUR MARVIN GAERTY: Le. 

IĊ-CHAIRPERSON: Min kien dak iż-żmien Comptroller of Customs?

IS-SUR MARVIN GAERTY: Jekk niftakar sewwa, kif bdejt jien kien hemm is-Sur Joe Brincat, imbagħad warajh kien hemm is-Sur Joe Chetcuti.

IĊ-CHAIRPERSON: U f’dan il-perjodu tiftakar min kien?

IS-SUR MARVIN GAERTY: Naħseb li kien is-Sur Joe Brincat, but you have to verify għax ma nafx meta spiċċa...

IĊ-CHAIRPERSON: Se naqbeż fuq il-kwestjoni ta’ capital gains tax. Inti qatt ġejt mitlub sabiex tipprovdi jekk xi ħaġa tkunx taxxabbli jew le fir-rigward... Ħalli nispjegaha aħjar għax ħarġet fid-dominju pubbliku, waslet għandna, u tajjeb li jkollna kjarifika fuqha. Kif taf, għax inti kont involut fit-tendering process ukoll, il-power station qiegħda fuq l-art, però l-ħażna tal-gass kienet se ssir fuq FSU li huwa fuq il-baħar. Però wara li ntrebaħ dan it-tender u sar dan kollu, jiġifieri għandek il-power station fuq l-art u l-ħażna tal-gass fuq il-baħar, ġiet l-idea li minflok il-ħażna tibqa’ fuq il-baħar isir pipeline tal-gass mal-Italja u jkun hemm supply fissa. Inti qatt kont involut f’dan ir-rigward? Taf b’din il-biċċa xogħol kollha?

IS-SUR MARVIN GAERTY: Li nista’ ngħidlek hu li wara, fi rwol tekniku kien hemm il-konsulenti, jekk m’iniex sejjer żball kien hemm PricewaterhouseCoopers (PwC). Id-Dipartiment, f’dak l-istadju...  Onor. Bencini, kif taf, aħna naħdmu ma’ advisors u mal-accountants. Niftakar li kien hemm xi requests. Ovvjament dawn ikunu ibbażati skont il-liġi, eċċ. Nimmaġina li la ġejja mill-big four firms ma naħsibx li se jitolbu xi ħaġa li mhux suppost tagħtiha. Jiġifieri jkunu bbażati u legali. Jien ili kważi 25 sena d-dipartiment u ili 25 sena nvolut, u dejjem ikun hemm dawn it-tip ta’ talbiet. Meta jiġi investiment – u m’iniex qed nirriferi għal dan partikolari imma qed nitkellem b’mod ġenerali –...  F’25 sena min jaf kemm-il talba rċevejna għal dak li ngħidulu exceptable tax planning, nerġa’ ngħid dejjem legali u skont il-liġi. And it’s good tax planning, għax tagħmel affarijiet mod li timminimizza t-taxxa bl-iktar mod possibbli.

IĊ-CHAIRPERSON: Jekk tippermettili, ħalli nistrada ftit iktar fid-direzzjoni fejn nixtieq nasal. Ħareġ ukoll fid-dominju pubbliku, però nixtieqek tikkjarifikaha, li NexiaBT, għan-nom ta’ Enemalta jew ta’ Malta Power and Gas Ltd, kitbulek fil-kompetenza tiegħek ta’ Kummissarju tat-Taxxi fejn talbuk għal gwida fuq li jekk jitneħħa dan l-FSU u jsir pipeline fiss, jingħatax kumpens.

IS-SUR MARVIN GAERTY: Advisors kien hemm iktar minn wieħed.

IĊ-CHAIRPERSON: Taf min kienu dawn l-advisors?

IS-SUR MARVIN GAERTY: Jekk m’iniex sejjer żball kien hemm PwC...

IĊ-CHAIRPERSON: Dawn ir-rapporti taf fejn qegħdin?

IS-SUR MARVIN GAERTY:  Naħseb li d-dipartiment. Illum jien m’għandix aċċess għalihom.

IĊ-CHAIRPERSON: Mela fil-kas issir talba sabiex dawn id-dokumenti, konsulenzi u talbiet min-naħa ta’ NexiaBT ikollna kopji tagħhom. 

Meta NexiaBT, għan-nom ta’ Enemalta jew ta’ Malta Power and Gas Ltd, talbet gwida dwar dan, inti tiftakar jekk irrispondejtx?

IS-SUR MARVIN GAERTY: Naħseb li jekk talbu gwida, nirrispondu. Għandna dover nirrispondu.

IĊ-CHAIRPERSON: U tiftakar x’kienet id-direzzjoni?

IS-SUR MARVIN GAERTY: Id-direzzjoni kienet żgur li naraw il-każ, bħal dejjem, u jekk hemm bażi legali u skont il-liġi, ngħiduhielhom.

IĊ-CHAIRPERSON: Mela fil-kas tinġieb kopja tar-risposta min-naħa tal-Kummissarju.

Meta jkun hemm din it-tip ta’ korrispondenza kif tintbagħat? Nassumi li bil-kitba.

IS-SUR MARVIN GAERTY: Nimmaġina. Jew jibagħtulek email, jew jibagħtulek ittra.

IĊ-CHAIRPERSON: Imma tirrispondi b’ittra? Isir xi meeting?

IS-SUR MARVIN GAERTY: L-ewwel narawha. Naħseb li ġieli jsiru laqgħat ukoll biex jiġu ċċarati xi affarijiet.

IĊ-CHAIRPERSON: Tiftakar jekk iltqajtx dwar dan il-punt?

IS-SUR MARVIN GAERTY: Le, ma niftakarx, però hija l-iċken ħaġa jekk iltqajna. Jien ġeneralment inħobb niltaqa’. Biex tieħu feel tajjeb li titkellem, u jkollok ukoll xi mistoqsijiet x’tistaqsi. Kulħadd going back and forth with an email, aħjar tiltaqa’ u...

IĊ-CHAIRPERSON: Taf jekk inżammux records ta’ dawn il-laqgħat?

IS-SUR MARVIN GAERTY: Ma konniex inżommu. Ikollok final, imbagħad prattikament il-konklużjonijiet.

IĊ-CHAIRPERSON: Imma jekk niġi jien nitolbok għal laqgħa, id-dipartiment ikollu reġistru fejn ikun hemm li jien dħalt fil-binja u ltqajt miegħek?

IS-SUR MARVIN GAERTY: Le. 

IĊ-CHAIRPERSON: Inti tiftakar x’kienet ir-risposta tiegħek? Parti minnha fil-fatt ġiet ippubblikata. 

IS-SUR MARVIN GAERTY: Ma rajthomx. Jekk forsi tista’ tgħaddihomli għax nixtieq naraha.

IĊ-CHAIRPERSON: Se nuruk kopja tal-ittra li ntbagħtet fuq letterhead ta’ Enemalta però għan-nom ta’ Malta and Gas Ltd. Din hija t-talba li rċevejtu u hija mibgħutha lilek personali. Tikkonferma li tagħrafha dik l-ittra? (Interruzzjonijiet) F’din l-ittra qed tiġi mistoqsi jekk fir-rigward li minflok jibqa’ FSU jsir fixed pipeline, il-kumpens li jingħataw ElectroGas ikunx taxxabbli u jkunx hemm VAT fuq il-profitt li jagħmlu. Tiftakar jekk kitbulekx Enemalta?

IS-SUR MARVIN GAERTY: Probabbli. La qiegħda hawn żgur li kitbuli.

IĊ-CHAIRPERSON: F’dak l-artiklu stess, iktar ‘l isfel, hemm ukoll...

IS-SUR MARVIN GAERTY: Ma nafx kenitx xi talba għax kellhom jieħdu xi refunds. Ma niftakarx. 

ONOR. GRAHAM BENCINI: Jiġifieri qed nitkellmu fuq ARR?

IS-SUR MARVIN GAERTY: Tridu tifhmuni li jien ma nistax nitkellem għax ovvjament marbut bis-sigriet.

IĊ-CHAIRPERSON: Fuq xiex ma tistax tirrispondi?

IS-SUR MARVIN GAERTY: Fuq it-taxpayers kollha. Però naħseb li huwa interessanti kieku taraw l-ittra kollha.

IĊ-CHAIRPERSON: Fil-fatt għalhekk għamilt it-talba.

IS-SUR MARVIN GAERTY: Iva, interessanti. Anke jien għandi kurżità.

ONOR. GRAHAM BENCINI: Mr  Chairman, peress li kien hemm iktar minn konsulent wieħed, mhux NexiaBT biss għamlu talbiet fuq dawn l-ARRs, imma kien hemm oħrajn, naħseb li aħjar isiru t-talbiet għal...

IĊ-CHAIRPERSON: It-talba kienet inġenerali għal kollha. Qed nassumi li inti, Sur Gaerty, m’għandekx record tagħha.

IS-SUR MARVIN GAERTY: M’iniex qed ngħidlek li m’għandix, anzi se niċċekkja.

IĊ-CHAIRPERSON: Ħsibt li għandek kollox id-dipartiment. Fhimtek ħażin jien.

IS-SUR MARVIN GAERTY:  Ħalli niċċara. Records fiżikament m’għandi xejn.

IĊ-CHAIRPERSON: Il-korrispondenza...

IS-SUR MARVIN GAERTY:  Ħa nara jekk għandix xi ħaġa fuq email.

IĊ-CHAIRPERSON: Mela, jekk jogħġbok, ivverifika.  Fil-kas nibagħtu nfakkruk aħna f’dak li talbek il-Kumitat u jkollok kollox spjegat. 

Akar qabel staqsejtek jekk ikunx hemm laqgħat meta ssir talba, u inti għedtli li ġieli iva u għedtli wkoll li ma jkunx hemm records, però meta tingħata l-final decision, il-final recommendation min-naħa tiegħek bħala Kummissarju, kienet tingħata bil-kitba.  Kif kienet tkun ikkomunikata?  B’email?  B’ittra formali? Kif kienet issir?

IS-SUR MARVIN GAERTY: Ħafna drabi tkun b’ittra, u ħafna drabi tkun b’email. Ma tagħmilx differenza. Kommunikazzjoni ffirmata mill-Kummissarju, kemm jekk tkun email kif ukoll jekk tkun ittra, hija binding. Hawn min tibgħatlu email u jitolbok biex tibgħathielu f’forma ta’ ittra.

IĊ-CHAIRPERSON: Din id-deċiżjoni tiegħek...

IS-SUR MARVIN GAERTY: Id-deċiżjoni ma tkunx tiegħi; inkunu ddiskutejniha.

IĊ-CHAIRPERSON: Meta qed nistaqsik m’iniex qed nippunta subgħajja lejk personalment, imma qed ngħid inti, bħala Kummissarju tat-Taxxi ta’ dak iż-żmien, wara li tkun ħadt il-pariri li semmejt l-ewwel. X’kien ifisser f’termini monetarji... X’kienet qed tfisser il-gwida li ntlabt b’mod ġenerali? Kienet saret talba minn NexiaBT... 

IS-SUR MARVIN GAERTY: U minn PwC... Prattikament dawn jitolbuk clarification of opinion for tax purposes. Il-liġi ilha miktuba mill-1948, l-affarijiet ma jkunux ċari daqshekk, u jkunu jridu kjarifika. Anke kif jistrutturawha, jgħidulek: aħna se naħdmu hekk, dawn huma l-provisions tal-liġi li jappoġġjaw kif se naħdmu aħna, irridu konferma li aħna qed nimxu tajjeb b’dak il-mod. U jikkwotawlek is-sections, eċċ. 

IĊ-CHAIRPERSON: Ingħataw dawn id-deċiżjonijiet kollha min-naħa tiegħek, però fl-istess ħin inti l-ewwel kont ukoll fuq il-kumitat ta’ evalwazzjoni. Ma ħassejtx li kien hemm kunflitt bejn dawn iż-żewġ irwoli?

IS-SUR MARVIN GAERTY: Lanqas xejn.

IĊ-CHAIRPERSON: Ma ħassejtx li kien hemm kunflitt li inti kont persuna li kellek il-vot biex tagħżel, imbagħad kont qed tagħti deċiżjonijiet ta’ taxxa fuq dak il-proġett ukoll?

IS-SUR MARVIN GAERTY: Lanqas xejn, u nista’ nispjegalek. Dawn huma żewġ irwoli totalment differenti. Jekk qed niddiskutu dwar xi ħaġa teknika li kitbulna dwarha audit ferm,  hemmx Ġanni, Peppi, jew ħaddieħor warajha, lanqas jinteressana. Jien dejjem hekk ħdimt. Ġieli kienu jiġu jkellmuni fuq każ ta’ taxxa u kont ngħidilhom biex ma jgħidulix ta’ min hu għax lanqas jinteressani. Jiġifieri prattikament hemmhekk qed naraw talba minn audit firm jew tax advisors biex naraw il-meritu tat-tax implications. That’s all. Ma narax għalfejn għandha timpatta waħda  fuq oħra.

IĊ-CHAIRPERSON: Inti kont taf li hemm dan il-proġett tal-FSU, u minn mindu ntrebaħ dak it-tender kienu għaddew seba’ xhur li fihom saret it-talba biex jitneħħa l-FSU u ssir fissa. Ma tidħlux fuq il-kwestjoni ta’ kif se jbiddlu s-supply kollu wara wara seba’ xhur? Parti mit-tender diġà kienet se titneħħa. Ma tidħlux fihom dawn il-kwestjonijiet?

IS-SUR MARVIN GAERTY: L-involviment tiegħi kien f’dawk il-ġimgħatejn. X’ġara wara u x’ġara qabel... 

IĊ-CHAIRPERSON:  Le, m’iniex qed ngħidlek hekk.

IS-SUR MARVIN GAERTY:  Skużani, mela ma fhimtekx.

IĊ-CHAIRPERSON: Inti taf, mhux biss għax kont involut, imma għax nassumi li segwejt, li l-power station kien se jkollha FSU magħha, jiġifieri kien se jkollha vapur li jaħżen il-gass. Dak huwa fatt. Fil-kompetenza tiegħek uffiċjali bħala Kummissarju...

IS-SUR MARVIN GAERTY: Fejn dħalt fit-tax issues.

IĊ-CHAIRPERSON: ...meta intom kontu tirċievu dawn it-tip ta’ talbiet, kienet tiġikom f’moħħkom li tistaqsu kif intrebaħ dan it-tender sabiex ikun hemm FSU, u f’inqas minn seba’ xhur minn meta ntrebaħ dan it-tender, saritilkom din id-domanda jekk il-miljuni li se jingħataw f’kumpens mill-Gvern lil ElectroGas talli minflok nibqgħu bil-vapur, isir pipeline fiss, humiex taxxabbli? Ma tidħlux dwar il-ħsieb warajha din? Mhuwiex kompitu tagħkom?

IS-SUR MARVIN GAERTY: Le. Lanqas hija responsabilità tagħna. Inti tara biss it-tax implications. Rigward il-metodu eċċ. jgħidlek l-istep transactions u t-tax implications. At that stage m’hemm l-ebda responsabilità jew skop li toqgħod tidħol fuq għalfejn “hekk” u għalfejn “hekk”. 

IĊ-CHAIRPERSON: U inti ovvjament ikollok il-konsulenti tiegħek...

IS-SUR MARVIN GAERTY: F’25 sena minn jaf f’kemm-il proġett dħalna bħala taxxa, u l-istess atteġġjament addottajna. Anke meta ma kontx Kummissarju, qed insemmilek madwar 15-il sena ilu, min jaf kemm dħalt fi proġetti as a technical advisor għax kien jitlobni l-ministru. Għandi esperjenza u naħseb li hija xi ħaġa li nista’ nitkellem fuqha. Nassigurak li f’25 sena ma mxejniex differenti minn kif imxejna hawn. Diġà ħlift, m’għandix għalfejn naħlef.

IĊ-CHAIRPERSON: Meta inti tmur għand il-konsulenti, il-konsulenti jiġu lura b’final decision jew jagħtuk spjega tar-raġunar?

IS-SUR MARVIN GAERTY: Le, il-konsulenti jagħmlu t-talba, li tkun sostanzjata bil-quotation tas-sections. Il-liġi tat-taxxa kultant hija suġġettiva, u xi kultant it relies fuq preċedenti u fuq case law. Allura meta jkun hemm dawn it-tip ta’ każijiet... Pereżempju, hemm ċerti kunċetti li huma grey areas fit-taxxa, bħal permanent establishment... Prattikament jagħtuk spjega biżżejjed, u huma jridu l-konfort li mexjin fit-triq it-tajba. Jien dejjem ippreferejt li taxpayer jiġi jiddiskuti. Hemm żewġ tipi ta’ taxpayers, hemm min jgħid li jaħseb li għandu raġuni biex jekk jaqbad miegħu tat-taxxa jispjegaha, u jibqa’ għaddej, u hemm min ikun irid il-konfort. 

IĊ-CHAIRPERSON: Naqblu li din it-talba saret minn awtorità tal-Gvern? L-ittra rċevejtha mingħand Enemalta.

IS-SUR MARVIN GAERTY:  Emminni, għandi kurżità u nixtieq nara l-kontenut.

IĊ-CHAIRPERSON: Tlabniha. Issa naraw jekk ikollniex il-kopja tagħha. 

IS-SUR MARVIN GAERTY: Tinsewx li kemm jien, kif ukoll il-Kummissarju tal-lum, marbut bis-segretezza, jiġifieri ma naħsibx li jista’ jaqbad jgħaddilkom informazzjoni. Qed ngħidilkom biex narawha ħalli ħadd ma jiġi fi problemi.

IĊ-CHAIRPERSON: Grazzi tal-punt li ssollevajt. Naqblu bħala Kumitat li jekk ikun hemm kwestjoni ta’ sigriet professjonali, fil-frattemp sakemm jiltaqa’ l-Kumitat, fil-kas naqblu u nawtorizzaw li ssir talba...? Jien naħseb li bħala kummissarju ġejt appuntat mill-Prim Ministru.

IS-SUR MARVIN GAERTY: Iva.

IĊ-CHAIRPERSON: Jiġifieri f’dak il-każ issir talba lill-Uffiċċju tal-Prim Ministru għall-eżenzjoni f’dan ir-rigward ta’ dawn id-dokumenti. Ħalli tiġi vverbaliżżata.

IS-SUR MARVIN GAERTY: Illum inbidlet il-liġi.

ONOR. GLENN BEDINGFIELD:  Jekk skont il-proċedura l-kummissarju, hu min hu, huwa marbut bis-sigriet professjonali li ma jgħaddix informazzjoni ta’ natura kunfidenzjali, ma naħsibx li għandu dan il-Kumitat...

IĊ-CHAIRPERSON: Dejjem qed nitkellmu dwar fondi pubbliċi.
ONOR. GLENN BEDINGFIELD: Jien ma naqbilx.

ONOR. ALEX MUSCAT: Ma naqbilx.

IS-SUR MARVIN GAERTY: Noqogħdu attenti għax it-terza persuna jista’ jfittex lili personali...

ONOR. ANDY ELLUL: Mr Chairman, jiddeċiedi se mai l-individwu bil-pariri legali li jingħata. M’iniex se niddeċiedi jien għalih. Ma tarax!

ONOR. DAVID AGIUS: Imma skont il-liġi – u intom tgħallmuni – jista’ jiddeċiedi min ħatru,  jiġifieri l-Prim Ministru.

IS-SUR MARVIN GAERTY: Safejn naf jien il-liġi nbidlet u issa saret li jiddeċiedi l-Kummissarju.

ONOR. GLENN BEDINGFIELD: Għandna fiduċja fil-Kummissarju, almenu nispera li intom għandkom fiduċja fil-Kummissarju, u nħallu lilu jiddeċiedi.

ONOR. DAVID AGIUS: Imma jrid ikollu l-barka tal-Prim Ministru li ħatru?

IS-SUR MARVIN GAERTY: Tistgħu taraw Section 4 tal-Income Tax Management Act.

ONOR. ALEX MUSCAT: Biex inkunu korretti fuqha, nitolbu l-informazzjoni li jenħtiġilna bħala Kumitat, li in so doing ma nkunu qed niksru ebda protokoll jew regola inkuż liġijiet, imbagħad inħallu f’idejn il-Commissioner for Revenue, bil-pariri legali li jista’ jkollu bżonn, jekk jistax jgħaddilna dik l-informazzjoni, u jekk jista’ jgħaddihielna, kif jgħaddihielna.

IĊ-CHAIRPERSON: Ejjew nimxu pass pass għax forsi we are jumping the gun u qed naslu għal konklużjonijiet...

ONOR. ANDY ELLUL: Mr Chairman, ħalli ma ninftehmux ħażin...

IĊ-CHAIRPERSON: Ma ġie vverbaliżżat xejn u m’hawn qbil ta’ xejn.

ONOR. ANDY ELLUL: Aħna m’għandna l-ebda oġġezzjoni li tinġieb kwalunkwe informazzjoni, però s’issa qed ngħidu li ma nistgħux ab initio neżentaw... Ħalli naraw x’se jintalab, u jkun il-persuna nnifisha, tramite l-konsulenti legali tagħha, li tiddeċiedi.

IĊ-CHAIRPERSON: Min-naħa tiegħi jien se nirregola ruħi dwar min jagħti l-eżenzjoni għax m’iniex edott.

ONOR. GLENN BEDINGFIELD: Dwar l-eżenzjoni tajjeb naraw x’implikazzjonijiet iġġib magħha. Jekk għandna fiduċja fil-Kummissarju tat-Taxxi – u din in-naħa għandha fiduċja fil-Kummissarju – u hu jidhirlu li dik hija informazzjoni kunfidenzjali fuq taxpayer, allura noqogħdu għal dak li jiddeċiedi hu. Naħseb li dan il-Kumitat ikun qed jibgħat sinjal ħażin...

IĊ-CHAIRPERSON: Ħalli ssir it-talba, u nimxu minn hemmhekk.

ONOR. GLENN BEDINGFIELD: Issir it-talba imbagħad jevalwaha l-Kummissarju.

IĊ-CHAIRPERSON: We’re jumping the gun. Qed nitkellmu fuq presuppożizzjonijiet. (Interruzzjonijiet)

ONOR. OMAR FARRUGIA:  Aħna ma qbilniex mal-eżenzjonijiet. (Interruzzjonijiet)

ONOR. ANDY ELLUL: Inti għedt biex niktbu lill-Uffiċċju tal-Prim Ministru biex tintalab eżenzjoni.

ONOR. GRAHAM BENCINI: Jikteb lill-Prim Ministru ħalli jagħtih l-eżenzjoni. (Interruzzjonijiet) Għandi l-liġi hawn.

IĊ-CHAIRPERSON: Ippermettuli. Meta s-Sur Gaerty semma s-sigriet professjonali, eċċ., jien għedt biex jekk naqblu, nitolbu għal eżenjoni, però wara għedt li qed nitkellmu fuq presupożizzjonijiet, għax ma ġratx, and we are jumping the gun. Dak li għedt. Għedt ukoll kemm-il darba li m’hawnx qbil u mhu qed jiġi vverbaliżżat xejn. U qed ngħid li m’hemmx qbil minħabba preċedenti li l-Onor. Farrugia ma kienx ma’ din il-mejda meta ġraw, però l-Membri l-oħrajn jifhmuni. 

ONOR. ANDY ELLUL: Naċċertak li jsegwi u jaf x’inhu għaddej.

IĊ-CHAIRPERSON: Imma jien qed nagħmilha ċara.

ONOR. GRAHAM BENCINI:  Artiklu 4 tal-Income Tax Management Act jgħid li “Except as may be necessary for the purposes of the Income Tax Acts, or where the Prime Minister otherwise directs,”, hemmhekk imbagħad taqa’ fuq l-uffiċjal. Jiġifieri l-Prim Ministru jista’ jeżentah.

IS-SUR MARVIN GAERTY: Tista’ tara x’version hi?

ONOR. GRAHAM BENCINI: L-aħħar li ġie updated fit-23 ta’ Settembru.

IĊ-CHAIRPERSON: Issa nirregolaw ruħna fil-frattemp għax din mhijiex kwestjoni ta’ xhieda. Hawn aktar domandi għax-xhud? Ma jidhirx li hawn għalhekk, Sur Gaerty, nirringrazzjak talli ġejt u rrispondejt għad-domandi. Se tirċievi mingħandna rigward it-talbiet li sarulek.

IS-SUR MARVIN GAERTY: Grazzi.

IĊ-CHAIRPERSON: Sar il-ħin. Il-Kumitat huwa aġġornat għal nhar it-Tlieta 28 ta’ Marzu fis-2.00 p.m. L-Oppożizzjoni qed tressaq l-isem tal-Eks Chief of Staff Keith Schembri bħala x-xhud għal dik il-laqgħa. Hawn oġġezzjoni? (Onor. Membri: Le) Mela fil-kas tinħariġlu t-taħrika għat-28 ta’ Marzu, fis-2.00  pm. Nirringrazzjakom.

Fit-3.41 p.m. il-Kumitat aġġorna.
